
КОМИ РЕСПУБЛИКАСА ПРАВИТЕЛЬСТВОЛÖН
ШУÖМ

Географическöй нимъяс коми кывйöн гижан правилöяс йылысь

«Административно-территориальнöй, муниципальнöй тэчасног йылысь да Коми Республикаса географическöй объект нимъяс йылысь» Коми Республикаса Оланпас серти Коми Республикаса Правительство шуис:

1. Вынсьöдны Географическöй нимъяс коми кывйöн гижан правилöяс содтöд серти.

2. Коми Республикаса Юралысьлöн да Коми Республикаса Правительстволöн Администрациялы 2005 воын йöзöдны Географическöй нимъяс коми кывйöн гижан правилöяс 1000 экземпляр.

3. Коми Республикаса сьöм овмöс министерстволы 2005 во кежлö Коми Республикаса республиканскöй бюджет лöсьöдiгöн артыштны тайö шуöмлысь 2 пункт олöмö пöртöм вылö рöскод.

4. Тайö шуöм олöмö пöртöм бöрся видзöдны Коми Республикаса Юралысьлöн да Коми Республикаса Правительстволöн Администрацияöн юрнуöдысь И.И. Олейниклы.

5. Тайö шуöм вынсялö сiйöс официальнöя йöзöдан лунсянь.

Коми Республикаса Юралысь                                                 В.А. Торлопов

Сыктывкар

2004 вося октябр 18 лун

178 №

Вынсьöдöма

Коми Республикаса Правительстволöн

2004 во октябр 18 лунся 178 №-а шуöмöн

(содтöд)

ГЕОГРАФИЧЕСКÖЙ НИМЪЯС 

КОМИ КЫВЙÖН 

ГИЖАН ПРАВИЛÖЯС

1. Панас

1.1. Правилöяслöн мог

Географическöй нимъяс коми кывйöн гижан тайö правилöясыс урчитöны географическöй нимъяс норма серти гижанног, а сiдзжö Россия Федерацияын да йöз муса странаясын мукöд кывъя географическöй нимъяс роч кыв отсöгöн коми кыв вылö вуджöдан шöр принципъяс.

1.2. Дженьдöдöмъяс

Тайö Правилöясын индöма дженьдöдöмъяс да терминология, кутшöмъясöн вöдитчöны коми кыв кузя торъя литератураын, пример вылö:

вв. – коми кывлöн вылыс эжва сёрнисикас;

вс. – коми кывлöн вылыс сыктыв сёрнисикас;

нв. – коми кывлöн улыс эжва сёрнисикас;

печ. – коми кывлöн печора сёрнисикас;

уд. – коми кывлöн удора сёрнисикас;

диал. – топонимлöн сёрнисикас форма;

лит. – литературнöй кывйын вöдитчан форма.

2. Коми географическöй нимъяс гижан правилöяс

2.1. Норма да сёрнисикаслöн аслыспöлöслун

Коми географическöй нимъяссö гижöны литературнöй кывлысь нормаяс да правилöяс тöд вылö босьтöмöн.

Аснимъяслöн сёрнисикасса аслыспöлöслуныс тöдчö медъёнасö ичöт топонимъясын, а сiдзжö населённöй пунктъяслöн да физико-географическöй объектъяслöн торъя нимъясын, индöма кö найöс официальнöй колана источникъясын, пример вылö: Гришестав (печ., вв. став «рöд, потомокъяс»), Даньгрезд (нв. грезд «деревня»), Пони Субач (уд. пони «ичöт, ичöтик», Кырул диал. да Кырув лит. (вв., вс., печ. ул «ув») да мукöд.

2.2. Коми алфавитлöн шыпасъяс

Коми географическöй нимъяссö гижöны коми алфавитлöн шыпасъясöн, кытчö пырöны татшöм пасъяс: Аа, Бб, Вв, Гг, Дд, Ее, Ёё, Жж, Зз, Ии, i, Йй, Кк, Лл, Мм, Нн, Оо, Öö, Пп, Рр, Сс, Тт, Уу, Фф, Хх, Цц, Чч, Шш, Щщ, ъ, Ыы, ь, Ээ, Юю, Яя.

Фф, Хх, Цц, Щщ шыпасъяс паныдасьлöны сöмын роч кывйысь пырöм кывъясын да   петкöдчöны вежтöг.

Тш, дж, дз шыпасъясöн вöдитчöны специфическöй коми согласнöйяс (аффрикатаяс) гижöм могысь.

2.3. Öтлаын гижöм

2.3.1. Сложнöй топонимъяс, кодъяс артмöны нимысь да аснимö топоформантöн пырысь географическöй терминысь, кöнi петкöдлöма:

2.3.1.1. Эмакыв (нима) да географическöй термин (Озъяг, Ниаю, Льöмъю, Турунъю, Ракаты, Гычты, Ошкуръя, Юсьты, Лэнъю, Зэръю, Лымва, Туискерöс, Пывсянъю, Пыжшор, Кöджмöс, Чойкерöс, Ёльчой).

2.3.1.2. Асним да географическöй термин (Иванвидз, Илляшор, Тимасикт, Абезьты, Абезьшор, Сюруквидз, Сыктывкар, Гамнюр, Гамъяг).

2.3.1.3. Кывберд да географическöй термин, кöнi первой юкöнын:

качественнöй кывберд: Нюдзпас, Кузьёль, Сöдзьёль, Сьöдты, Ыджыдъяг, Косъю, Улью;

эмлун вежöртаса -а суффиксöн относительнöй кывберд: Чукаыб, Баддяты, Гычаты, Изъяю, Пыжавож, Мырпомаыб, Вожаёль, Чимиавöрöк;

абутöмлун вежöртаса -тöм суффиксöн относительнöй кывберд: Нимтöмшор, Дiнтöмъёль.

2.3.1.4. Мукöд кывсикас (шöркыв, лыдакыв) да географическöй термин: Кебанъёль, Кыбанты, Кыбанвож, Кыкшор, Кыкаёль.

2.3.1.5. Деэтимологизируйтöм кывъяс да географическöй термин: Мылва, Селöгвож, Ветью.

2.3.2. Сложнöй топонимъяс, кодъяс артмöны аснимысь да эмакывйысь, кодi вынсьöдö вторичнöй объект шöр кыв дорö сулалöмсö татшöм кывъяс отсöгöн:

бöж, вом, дiн, дор, йыв, коласт, кост, пом, юр, бок, весьт, водз, выв, сай, ув, шор да мукöд, кöнi аснимъяс вермасны лоны:

морта нимъясöн: Ивансай, Ивадор, Проньдор;

топонимъясöн: Кожымвом, Визиндор, Усадор;

географическöй терминъясöн: Ягдор, Ягвыв, Шорсай, Щельябöж.

2.3.3. Сложнöй уна сикас топонимъяс, кодъяс артмöны куим да унджык компонентысь: Льöмтыбöж, Вöввердöмвож, Изпырöдъю, Воргашорвис, Вевдорйывгорт, Косъюлунвож, Кушъёльвомкерка, Усвабердмусюр.

2.3.4. Сложнöй топонимъяс, кодъяс петкöдлöны мортлысь нимъяс да вичъяс, географическöй терминъясöн да натöг прöзвищö да мортлысь нимъяс:  Пильёгор, Закарвань, Карлфедькерка, Кöрöлеккерка.

2.4. Торйöн гижöм

2.4.1. Топонимъяс, кодъяс йитöны торъялана определениеяс да öткодь нима объект нимъяс: Чуклöм – Важ Чуклöм, Эжва – Важ Эжва, Удор Выльыб – Вылыс Выльыб, Дзоля Косъю – Ыджыд Косъю, Улыс Дав – Вылыс Дав, Улыс Тыла – Вылыс Тыла – Шöр Тыла.

Öткодь нима объектъяссö вермас лоны петкöдлöма прöстöй да сложнöй быдсикас топонимъясöн:

прöстöй абу производнöй топонимъяс, кодъяс артмöны географическöй терминъясысь да абу веськыд вежöртаса мукöд кывйысь: Улыс Дав (сикт), Вылыс Дав (сикт); Улыс Омра (посёлок, ю), Вылыс Омра (посёлок, ю); 

прöстöй производнöй топонимъяс: Чуклöм, Важ Чуклöм;

сложнöй топонимъяс: Лунвыв Мылва – Войвыв Мылва, Веськыд Мичавож – Шуйга Мичавож.

2.4.2. Топонимъяс, кодъяс петкöдлöны йитöд, кодлöн öти юкöныс - роч кывйысь вуджöм кыв (тшöкыдджыка кывберд либö эмакыв), а мöд юкöныс – коми географическöй ним либö термин: Рыба Тынюр, Краснöй Яг, Кедрöвöй Шор, Кислöй дi, Крохаль шор, Пальник ёль.

2.5. Ыджыд да ичöт шыпассянь гижöм

2.5.1. Ыджыд шыпассянь гижсьöны:

2.5.1.1. Прöстöй да сложнöй географическöй объект нимъяс: Москва, Сыктывкар, Эжва, Сыктыв, Руч.

2.5.1.2. Составнöй топонимъяслöн став кывйыс:

Россия Федерацияö пырысь йöз муса государство да республика нимъяс: Федеративнöй Республика Германия, Россия Федерация, Марий Эл, Коми Республика;

материк юкöн да мукöд ыджыд физико-географическöй объект нимъясын: Войвыв Америка, Дальнöй Восток, Приполярнöй Урал;

нимъясын, кодъяс артмöны торъялана определениеысь да географическöй терминысь, мый петкöдлö объектлысь рöдсö оз веськыда, пример вылö: Вылыс Дав, Улыс Дав, Улыс Тыла, Шöр Тыла, Вылыс Тыла, кöнi тыла да дав апеллятивъяслöн вежöртаснас оз петкöдлыны поселение сикас.

2.5.2. Ичöт шыпассянь гижсьöны отсасяна кывъяс да тэчаса топонимъяслöн рöда географическöй терминъяс: Карпинскöй нима гöра, Вылыс Дав сикт, Улыс Тыла грезд, Веськыд Мичавож ю, Краснöй Яг посёлок; сы лыдын географическöй терминъяс, кодъяс петкöдлöны объектлысь рöдсö веськыд вежöртасын рочысь артмöм топонимын: Кислöй дi, Пальник ёль, Крохаль шор.

3. Роч кыв вылын урчитöм 

географическöй нимъяс гижан правилöяс

3.1. Коми кывйын унджык шыпасыс öткодьöсь роч алфавитлöн шыпасъяскöд, та вöсна роч кыв вылын ним сiйöс коми кыв вылö вуджöдан графическöй норма принциплöн öткодьлуныс унджык случайын матысмö дзоньнас: Москва – Москва, Волга – Волга, Грузия – Грузия, Анкара – Анкара, Афганистан – Афганистан.

3.2.  -Ый (-ая, -ое), -ий (-яя, -ее), -ский (-ская, -ское) кывбöръясöн роч кывйысь вуджöм кывбердъяс вуджöны коми кыв вылö -öй, -скöй формаын: Заполярный – Заполярнöй, Брусничный – Брусничнöй (посёлок), Верховская – Верховскöй (деревня).

3.2.1. -Ские, -ие, -ые кывбöръясöн роч кывйысь вуджöм кывбердъяс вуджöны коми кыв вылö -скöй, -öй формаын, а -а, -и, -ы вылö уна лыда      рöда географическöй терминъяс пасйыссьöны коми кыв вылö уна лыда

-яс суффиксöн: Уральские горы – Уральскöй гöраяс.

3.2.2. Роч кывйысь вуджöм географическöй нимъяс да апеллятивъяс гижсьöны коми кывйын традиционнöй формаын, мый крепитчöма вомгор сёрниын морфологическöй либö фонетическöй адаптацияöн: Зеленец – Зеленеч, Захарвань – Закарвань, Савинобор – Саваяг, Семановцы – Семановчи, Наволок – Навöлöк, Пустошь – Пустöш, гора – гöра, совет – сöвет.

3.3. Роч географическöй нимъяс да терминъяс, кодъяс пырöны топоним тэчасö, вуджöдсьöны коми кыв вылö, кыдзи векджык овлö, практическöй транскрипция пыр: Дальний – Дальнöй (посёлок), Бискайский залив –Бискайскöй залив, Магелланов пролив – Магеллан пролив, Краснозатонский – Краснозатонскöй (посёлок).

3.4. Öнiя практикаын ас нимъяс öти кыв вывсянь мöд кыв вылö, кыдзи овлö, оз тшöктыны вуджöдны, но позьö вуджöдны отсасяна кывъяс, официальнöй географическöй терминъяс да торъялана определениеяс. Торйöн кö, позьö вуджöдны коми кыв вылö:

роч географическöй терминъяс город – кар, деревня – грезд, море (океан) – саридз, озеро – ты, остров – дi, полуостров – кöдж, река – ю, село – сикт, хребет (гряда) – мусюр да öткымын мукöд, роч топонимлöн подулыс артмöма кö йöз кывйысь: Балтийское море – Балтика саридз, Кольский полуостров – Кола кöдж, но Чёрное море – Чёрнöй море, Белое море – Белöй море;

торъялана определениеяс да кывбердъяс, кодъяс артмöмаöсь материк да налöн юкöн нимъясын, а сiдзжö ыджыд географическöй объектъясын шöр да шöракостса горизонт бокъяслöн нарицательнöй нимысь (войвыв, лунвыв, рытыввыв, асыввыв): Северная Америка – Войвыв Америка, Южная Америка – Лунвыв Америка, Северная Африка – Войвыв Африка, Северное море – Войвыв саридз, Северная Двина – Войвыв Двина, Западная Двина – Рытыввыв Двина, Северный Ледовитый океан – Войвыв Йиа саридз, Северо-Восточная Европа – Асыв-Войвыв Европа.

3.5. Топонимлысь позьö вежны первой юкöнсö, кодi роч кывйын лоö относительнöй кывбердöн, коми кыв вылö определениеöн вуджöдiгöн, кодöс петкöдлöма нимтан вежлöга эмакывйöн: Балтийское море – Балтика саридз, Скандинавский полуостров – Скандинавия кöдж, Кольский полуостров – Кола кöдж, Онежское озеро – Онега ты, Ладожское озеро – Ладога ты, Японские острова – Япония дiяс, Стахановская улица – Стаханов улича, Паневский посёлок – Панев посёлок да с.в.

3.6. Коми Республика сайса öткымын географическöй объект коми кывйын торъялö роч нимысь: Архангельск – Кардор, Салехард – Обдор, Сольвычегодск – Совдор, Уральские горы – Урал из да с.в. Тайö нимъяснас паськыда вöдитчöны коми художественнöй литератураын. Официальнöй источникъясын да öнiя картаясын географическöй нимъяслысь  историческöй формаяс бергöдöм могысь позьö вежны сöмын географическöй объект нимъяс сетöм да найöс вежлалöм вöсна кывкутысь компетентнöй организацияяскöд сёрнитчöм бöрын.

4. Географическöй нимъяс картаяс вылын 

коми кывйöн гижан аслыспöлöслунъяс

 Географическöй нимъяс картаяс вылын коми кывйöн гижсьöны сэтшöм нормаяс кузя, кутшöмъясöс лöсьöдöма тайö Правилöясöн.

Объект нимъяссö, кутшöмъясöс картаяс вылын пасйöма условнöй пасъясöн, оз гижны рöда географическöй терминъясöн, кодъяс оз пырны топоним тэчасö:

населённöй пункт нимъясын: Выльыб, Важгорт, Гальсикт, Емва, а абу Выльыб грезд, Важгорт сикт, Гальсикт грезд, Емва кар;

ю нимъясын: Эжва, а абу Эжва ю; Сыктыв, а абу Сыктыв ю.

Историческöй картаяс вылын колö индыны сэтшöм географическöй объект нимъяс, кутшöмъяс вöлiны сiйö эпохаö. Пример вылö, XVII н. Улыс Обь карта вылын колö гижны Войкар, Уркар, Сюреськар (Шурышкары пыдди) населённöй пункт нимъяс, XIX н. Российскöй Войвыв историческöй карта вылын: Архангельск пыдди Кардор, Салехард пыдди Обдор, Сольвычегодск пыдди Совдор да с. в.

5. Географическöй нимъяс номенклатурнöй терминъясöн, 

кöнi петкöдчö объектлöн рöд (сикас, ранг, статус), 

топонимъяслöн официальнöй справочникъясын да списокъясын, туй индалысьяс да ывлавывса ним аншлагъяс вылын 

гижан аслыспöлöслун

Официальнöй источникъясö, туй индалысьяс да аншлагъяс вылын географическöй нимъяс дорö, кыдзи векджык овлö, содтыссьöны номенклатурнöй терминъяс, мый петкöдлö объектлысь рöд, торйöн гижöмöн.

Рöда номенклатурнöй терминъяс, кодъяс оз пырны ас нимö кыдзи топонимообразующöй элемент, гижсьöны торйöн татшöм тэчасын:

прöстöй топонимъяс, кодъясöс петкöдлöма географическöй терминъясöн: Вис шор, Вис посёлок, Жуöд увтас, Жуöд грезд, Дав видз, Дав грезд;

сложнöй да тэчаса топонимъяс, кöнi бöръя компонентсö петкöдлöма географическöй терминöн веськыд либö бырöм вежöртасын: Важгорт сикт, Вылыс Выльыб грезд, Емва ю, Емва кар;

быдсикас эллиптированнöй топоним : Мозын ю, Сыктыв ю.

Номенклатурнöй терминыс кö йöзкост термин кодь, кодi используйтсьö кыдзи топоним юкöн, сэки официальнöй источникъясын позьö факультативнöя вöдитчыны содтöд терминöн: Сыктывкар либö Сыктывкар кар, Турунъю либö Турунъю ю. Топонимыс кö артмö сöмын географическöй терминысь, мый петкöдлö объектлысь рöдсö, сэки сiйöс дублируйтöм официальнöй источникъясын ковтöм: руч. Ёль – Ёль, а абу Ёль ёль.

Туй индалысьяс да таблицаяс вылын номенклатурнöй терминъяс, кыдзи векджык овлö, гижсьöны дженьдöдтöг. Терминъясöн нимъяс гижсьöны роч да коми кывъяс вылын. Позьö содтöд гижны топонимсö роч форма нимсянь латиницаöн. 

Официальнöй справочникъясын, топоним списокъясын географическöй терминъяссö гижöны уна ног: гижсьöны дзоньнас (Выльыб грезд); дженьдöдöмöн (Выльыб гр.); дженьдöдöмöн да чутiк пыр (Выльыб, гр.).

Вудж. Ануфриева, 10 947 пас


